


Demi waktu dhuha,

Dan malam apabila ia sunyi-sepi -

(Bahawa) Tuhanmu (wahai Muhammad) tidak 
meninggalkanmu, dan Ia tidak benci (kepadamu, 
sebagaimana yang dituduh oleh kaum musyrik).

Dan sesungguhnya kesudahan keaadaanmu adalah lebih 
baik bagimu daripada permulaannya.

Dan sesungguhnya Tuhanmu akan memberikanmu 
(kejayaan dan kebahagiaan di dunia dan di akhirat) 

sehingga engkau reda - berpuas hati.

Bukankah dia mendapati engkau yatim piatu, lalu la 
memberikan perlindungan?

Dan didapatiNya engkau mencari-cari (jalan yang 
benar), lalu Ia memberikan hidayah petunjuk (dengan 

wahyu - Al-Quran)?

Dan didapatiNya engkau miskin, lalu Ia memberikan 
kekayaan?

Oleh itu, adapun anak yatim maka janganlah engkau 
berlaku kasar terhadapnya,

Adapun orang yang meminta (bantuan pimpinan) maka 
janganlah engkau tengking herdik;

Adapun nikmat Tuhanmu, maka hendaklah engkau 
sebut-sebutkan (dan zahirkan) sebagai bersyukur 

kepadaNya.

PENGENALAN 
 
Alhamdulillah syukur ke hadrat Allah SWT kerana buku Wacana 
Isu-Isu Kontemporari Falsafah dan Peradaban telah dapat 
diterbitkan, hasil kajian ilmiah untuk santapan ilmu kepada para 
pembaca dalam kalangan pelajar-pelajar sekolah, universiti, 
masyarakat awam serta ilmuwan yang cintakan ilmu pengetahuan 
dalam usaha memperkasakan modal insan ke peringkat yang lebih 
cemerlang dan gemilang. 
 
Kecemerlangan falsafah pemikiran Islam serta peradaban insaniah 
tidak pernah malap, justeru timbul fenomena menandakan 
pemikiran Islam dari kalangan intelektual muslim yang 
menyumbang kepada peranan mereka dalam wacana isu-isu 
kontemporari akidah, pemikiran falsafah dan peradaban insaniah 
yang berkaitan secara langsung dengan kehidupan umat sejagat 
dewasa ini. 
 
Keistimewaan manusia adalah disebabkan oleh keindahan dan 
kesempurnaan kejadian yang Allah SWT  berikan kepada mereka. 
Indah dari aspek kejadian fizikalnya yang dilengkapkan dengan 
kekuatan spiritual yang membolehkan manusia berfikir dan 
memahami persoalan hidup dan kehidupan serta dapat 
membezakan antara yang baik dengan yang salah, antara yang hak 
dengan yang batil. Walau bagaimanapun disebalik keistimewaan 
dan keindahan itu, manusia dibebankan dengan tanggungjawab 
besar sebagai hamba dan sebagai khalifah di bumi. Sekiranya 
manusia dalam melaksanakan tanggungjawab yang diamanah ini 
dengan beriman dan beramal soleh bererti status kemanusiaan akan 
terus kekal dan mereka akan dianugerahi dengan kemuliaan yang 
hakiki, malah mampu menyumbang idea-idea yang strategik dalam 
pemerkasaan falsafah peradaban ummah. 
 
Cabaran yang dihadapi oleh generasi hari ini memahami 
metodologi yang tepat kepada pemikiran yang luhur dan aplikasi 
kepada realiti kehidupan moden yang kompetitif dan kontemporari 
sifatnya. Al-Quran menamakan mereka yang meneliti ciptaan 
Allah SWT sebagai ulul al-bab iaitu orang yang sentiasa 

mengingati Allah, berfikiran murni serta luhur merenung tanda-
tanda kebesaranNya. Proses merenungi kebesaran Allah SWT dan 
berusaha mencari pengertian di sebalik tanda-tanda kebesaran dan 
keagunganNya itu, ada etikanya bagi mengelakkan salah laku dan 
salah tujuan. Prinsip asas etika ini akan meletakkan ulul al-bab 
pada landasan tauhid dan mengelak usaha yang dilaksanakan itu 
terkeluar dari skop hukum Allah, sama ada dari sudut tujuan atau 
metodologinya. 
 
Semoga Allah SWT memberi taufik dan hidayahNya kepada kita 
dalam melaksanakan amalan baik yang diamanahkan olehNya. 
 
 
Dr. Nawi @ Mohd Nawi bin Ismail 
13 Muharram 1442  
1 September 2020 

